
Ўзбекистон Республикаси Олий ва ўрта махсус таълим вазирлигининг 

2020 йил “___” июндаги _______-сонли буйруғи билан тасдиқланган

ТОШКЕНТ ДАВЛАТ ШАРҚШУНОСЛИК УНИВЕРСИТЕТИ ҲУЗУРИДАГИ ШАРҚ МАДАНИЯТИ ВА МЕРОСИНИ ТАДҚИҚ ЭТИШ ИЛМИЙ-ТАДҚИҚОТ МАРКАЗИ
НИЗОМИ
Тошкент-2020
Тошкент давлат шарқшунослик университети ҳузуридаги Шарқ маданияти ва меросини тадқиқ этиш илмий-тадқиқот маркази низоми
I. Умумий қоидалар

1. Тошкент давлат шарқшунослик университети ҳузуридаги Шарқ маданияти ва меросини тадқиқ этиш илмий-тадқиқот маркази (кейинги ўринларда Марказ) Ўзбекистон Республикаси Президентининг 2020 йил 16 апрелдаги ПҚ-4680-сонли “Шарқшунослик соҳасида кадрлар тайёрлаш тизимини тубдан такомиллаштириш ва илмий салоҳиятни ошириш чора-тадбирлари тўғрисида”ги карори асосида Шарқ маданияти ва меросини тадқиқ этиш ёзма ёдгорликлар ва аждодларимиздан қолган меросни ўрганиш, ўрта асрларда яшаб ижод этган марказийосиёлик алломалар асарларини тадқиқ этиш, шу соҳадаги ишларни йўналтириш, ёзма меросини тарғиб этиш нуқтаи назаридан ўрганиш максадида ташкил этилган.

2. Марказ Тошкент давлат шарқшунослик университетининг юридик шахс мақомига эга бўлмаган тижоратчи ташкилот бўлмаган муассаса шаклидаги таркибий бўлинмаси ҳисобланади. Марказ ўзининг номи кўрсатилган ва логотипи мавжуд муҳрига эга ва Университет ректори, илмий ишлар ва инновациялар бўйича проректори билан келишилган ҳолда директор томонидан ваколати доирасида имзоланадиган ҳужжатларни тасдиқлаш учун ишлатилади.

3. Марказ ўз фаолиятида Ўзбекистон Республикаси Конституцияси ва қонунларига Ўзбекистон Республикаси Олий Мажлиси палаталарининг қарорларига, Ўзбекистон Республикаси Президентининг фармонлари, қарорлари ва фармойишларига, Вазирлар Маҳкамасининг қарорлари ва фармойишларига, Ўзбекистон Республикаси Олий ва ўрта махсус таълим вазирлигининг норматив-ҳуқуқий ҳужжатлари ва топшириқларига, Тошкент давлат шарқшунослик университети буйруқлари, шунингдек, мазкур Низомга амал қилади.

4. Марказ юклатилган вазифаларни бажаришда республикамиздаги ва хориждаги шу каби илмий тадқиқот марказлари, шунингдек, Ўзбекистон Республикаси Фанлар академияси илмий тадқиқот муассасалари ва бошқа шу каби турли илмий тадқиқот муассасалари билан яқиндан ҳамкорлик қилиш асосида амалга оширади.

5. Марказга илмий даражага эга директор раҳбарлик қилади. Марказ директори бевосита университетнинг илмий ишлар ва инновациялар бўйича проректорига бўйсинади.

II. МАРКАЗНИНГ ВАЗИФАЛАРИ
6. Қуйидагилар Марказнинг асосий вазифалари ҳисобланади:
– Шарқ халқларининг маданияти, шарқ тилларидаги адабий, тарихий, фалсафий манбаларни ҳар томонлама чуқур ўрганишга йўналтирилган илмий тадқиқотлар олиб бориш ҳамда юртимиз қадриятлари ва миллий маданий меросимизни дунё миқёсида тарғиб этиш, Шарқ маданияти ва меросини тадқиқ этиш;
– Шарқ маданияти ва мероси, қадимий ёдгорлик ва қўлёзмаларни илмий жиҳатдан ўрганиш, мазкур йўналишда илмий-педагогик ходимларни тайёрлаш ҳамда маҳаллий ва хорижий ҳамкорлар билан биргаликда илмий-тадқиқот ишларини олиб бориш;
– Шарқ халқларининг маданияти, шарқ тилларидаги адабий, тарихий, фалсафий манбаларни ҳар томонлама чуқур ўрганишга йўналтирилган илмий тадқиқотлар олиб бориш ҳамда юртимиз қадриятлари ва миллий маданий меросимизни дунё миқёсида тарғиб этиш;

– Амир Темур, Алишер Навоий, Заҳириддин Муҳаммад Бобур, Маҳмуд Замахшарий ва бошқа буюк аждодларимиз томонидан яратилган Шарқ мамлакатларининг ижтимоий-сиёсий ҳаёти, тили, маданияти ва тарихига оид ёзма манбаларни ўрганиш;

– Дунё қўлёзма фондлари ва архивларидаги мамлакатимиз тарихига оид ёзма ёдгорликлар ва тарихий ҳужжатлар кўламини аниқлаш, уларни ўрганиш, илмий-изоҳли нашрларини тайёрлаш, мамлакатимиздаги қўлёзма фондлари ва музейларида сақланаётган араб, форс, туркий тиллардаги қўлёзма асарлар асосида илмий тадқиқот ишларини йўлга қўйиш;
– Шарқ маданияти ва мероси, шарқ тиллари тарихи, адабиёти, фалсафасига оид ёзма ёдгорликлар бўйича турли даражаларда илмий конференция, семинар ва давра суҳбатлари ўтказиш;
– Қўлёзма асарларининг матншунослик тадқиқи ва илмий таҳлили асосида университет бакалаврлик ва магистрлик ўқув режаларидаги тил, адабиёт, тарих вa фалсафа билан боғлиқ курслар ўқув дастурларига ёзма ёдгорликлар мазмун-моҳиятини сингдириш юзасидан тавсиялар ишлаб чиқиш;
–Илмий семинарлар, давра суҳбатлари ва ёзма ёдгорликларга бағишланган турли илмий анжуманлар ташкил этиш орқали ўқитувчилар, илмий тадқиқотчилар малакасини ошириб бориш;
– Университетда давлат илмий дастурлари доирасида бажариладиган ёзма ёдгорликлар ва уларни ўрганишга бағишланган тадқиқот ишларни ўз вақтида бажарилишини мониторинг қилиш ва ижросини таъминлаш;
– Марказ фаолияти билан таништирувчи материалларни ҳамда соҳа бўйича эришилган илмий натижаларни республика ва университет нашрларида мунтазам чоп этиб бориш;
– Аждодларимиздан қолган ёзма ёдгорликларга бағишланган энг нуфузли илмий асарларини ўзбек тилига ўгириш ишларини йўлга қўйиш;
– Марказ ишига юртимиз ва чет элларда фаолият олиб бораётган ёзма ёдгорликлар бўйича етакчи шарқшунос олимларни жалб қилиш.

– Шарқ халқларининг маданияти, шарқ тилларидаги адабий, тарихий, фалсафий манбаларни тадқиқ, таҳлил эта оладиган шарқшунос мутахасисларни янги авлодини шакллантиришда фаол иштирок этиш; 

– Иқтидорли талабалар, магистрантлар, докторантлар билан биргаликда стартап, инновацион лойиҳалар ишлаб чиқиш, Ўзбекистон Республикаси Фанлар академияси илмий тадқиқот муассасалари билан яқин ҳамкорлик ўрнатиш, илмий семинарлар ва лойиҳалар тақдимотларини ўтказиш.
7. Марказ унга юклатилган вазифаларга мувофиқ қуйидаги функцияларни амалга оширади:

– Университет илмий тадқиқот ишлари ҳамда марказнинг иш режасидан келиб чиқиб, тадқиқот ишларини амалга оширади;
– Шарқ маданияти ва меросинининг долзарб масалалари бўйича семинарлар, давра суҳбатлари, конференциялар ташкил этади;
– Университетнинг ва Марказининг тасдиқланган режаси асосида тадқиқот натижаларини кенга жамоатчиликка етказиш учун таҳлилий мақолалар, таҳлилий маърузалар тайёрлайди;

– Хорижий мутахассислар билан ҳамкорликда ўқув курсларини, ўқув адабиётларини тайёрлашда иштирок этади;
– Университет мақсади ва вазифаларига зид келмайдиган бошқа таҳлилий лойиҳаларда иштирок этади;
– Марказ ишини ташкил этишга университет профессор-ўқитувчилари, талабалари, тадқиқотчилари, магистрларини, шунингдек, давлат бошқарув органларининг ходимлари, таҳлилий марказларнинг, илмий муассасаларнинг вакиллари, хорижий давлатларнинг мутахассисларини жалб этади;

– Ёзма ёдгорликлар, шарқ тиллари тарихи, адабиёти, фалсафаси, маданияти бўйича амалга ошириладиган битирув малакавий ишлар, магистрлик ва докторлик диссертациялари ва турли илмий тадқиқотлар, таҳлилий лойиҳаларни кафедралар билан ҳамкорликда мувофиқлаштиради;

– Шарқ халқлари маданияти, тили, адабиёти, тарихи, фалсафаси бўйича илмий тадқиқотлар ўтказишнинг илғор хорижий тажрибани ўрганиш ва татбиқ этиш бўйича таклифлар ишлаб чиқади;

– Шарқ халқлари маданияти, тили, адабиёти, тарихи, фалсафасига оид манбаларни чуқур ўрганишга йўналтирилган илмий тадқиқотлар олиб бориш ҳамда юртимиз қадриятлари ва миллий маданий меросимизни дунё миқёсида тарғиб этади;

– Шарқ маданияти ва меросининг турли йўналишлари бўйича материаллар тайёрлайди.

III. МАРКАЗНИНГ ҲУҚУҚЛАРИ ВА МАЖБУРИЯТЛАРИ

8. Марказ ўзига юкланган вазифалар ва функцияларни амалга ошириш учун қуйидаги ҳуқуқларга эга:

– университет раҳбариятига Марказ фаолиятини яхшилаш бўйича таклифлар киритиш;

– ўз ваколати доирасида қўйилган вазифаларни бажариш учун чора-тадбирлаш кўриш;

– белгиланган вазифаларни бажариш учун Университет бўлимларидан керакли ҳужжатларни сўраб олиш. Шунингдек, Университет раҳбариятининг розилиги билан давлат органлари, жамоат ташкилотларидан ўрнатилган тартибда зарур маълумотларни сўраб олиш;

– ушбу низомдан келиб чиқиб, университет раҳбарияти билан келишган ҳолда Марказ фаолиятига тегишли бошқа ташкилотлар билан алоқалар ўрнатиш, ҳамкорликда тадқиқотлар амалга ошириш бўйича таклиф ва тавсиялар ишлаб чиқиш;

– илмий ва аналитик тадқиқотларни амалга оширишда жамоатчилик асосида вақтинчалик ишчи гуруҳлари, доимий эксперт гуруҳлари ташкил этиш;
– илмий ва аналитик тадқиқотларни амалга оширишда жамоатчилик асосида вақтинчалик ишчи гуруҳлари, доимий эксперт гуруҳлари ташкил этиш;

– Марказ қонун ҳужжатларига мувофиқ бошқа ҳуқуқларга ҳам эга бўлиши мумкин.

IV. МАРКАЗ ФАОЛИЯТИНИ ТАШКИЛ ЭТИШ

9. Марказ директори Университет ректори томонидан, илмий ишлар ва инновациялар бўйича проректор тавсияси бўйича тайинланади ва лавозимдан озод этилади. Марказ директори барча давлат ва хўжалик бошқаруви органларида, маҳаллий ижро этувчи ҳокимият органларида, шунингдек, хорижий мамлакатларда Марказни ифода этади.

10. Марказ директори марказ фаолиятига бевосита раҳбарлик қилади, иш фаолиятининг назоратини йўлга қўяди.

V. МАРКАЗ ДИРЕКТОРИНИНГ ФУНКЦИОНАЛ МАЖБУРИЯТЛАРИ
11. Марказ директори:

марказнинг фаолиятини бошқаради;

марказ ходимларини белгиланган тартибда лавозимга тайинлайди ва лавозимдан озод этади;

марказ бўлимлари ходимлари ҳисоботини эшитади; 

қонун ҳужжатларига мувофиқ Марказ ходимларига ажратилган маблағлар доирасида қўшимча пул, мукофот ва бошқа рағбатлантириш усулларини қўллаш тартиби ва шартларини белгилайди;

марказга юкланган вазифалар учун шахсан жавоб беради;

марказ фаолиятига таъаллуқли масалалар бўйича мажлислар ўтказади;

марказ ходимларига интизомий чораларни қўллаш ва рағбатлантириш масалаларини ҳал қилади; 

ўз ўринбосари ва Марказнинг бошқа мансабдор шахслари ваколатларини белгилайди, ходимлар ўртасида мажбуриятларни тақсимлайди, Марказнинг алоҳида участкаларига раҳбарлик қилиши борасида ўз ўринбосари ва бошқа мансабдор шахсларнинг шахсий жавобгарлик даражасини белгилайди;

махаллий ва хорижий ташкилотларда Марказни ифода этади;

марказ фаолиятига жалб қилинган шахслар (ходимлар) билан қонунчиликда белгиланган тартибда шартномалар тузади ва бекор қилади;

Тошкент давлат шарқшунослик университети ректори ва илмий ишлар ва инновациялар бўйича проректори билан келишилган ҳолда Марказ тузилмасига ходимларнинг тасдиқланган умумий чекланган сони ва меҳнатга ҳақ тўлаш фонди доирасида ўзгартиришлар киритади;

марказ фаолиятининг вазифалари ва йуналишларига мос келадиган режаларни тасдиқлайди;

марказ фаолиятини олиб боришда тегишли масалаларни қонунчиликликка мувофиқ белгиланган тартибда ҳал этади;

қонун ҳужжатлари асосида ва ушбу Низом доирасида бошқа ваколатларни ҳам амалга оширади.

VI. МАРКАЗНИНГ ҲИСОБОТ БЕРИШИ

12. Директор марказ фаолияти тўғрисида Тошкент давлат шарқшунослик университети ректори, илмий ишлар ва инновациялар бўйича проректори ва университет Кенгашига ҳисобот беради.

13. Тошкент давлат шарқшунослик университети Марказ фаолиятини унга юкланган вазифалар самарали бажарилиши юзасидан доимий мониторинг олиб боради.

VII. МАРКАЗ ФАОЛИЯТИНИ МОЛИЯЛАШТИРИШ ТАРТИБИ 

МАНБАИ ВА МУЛКИ

14. Марказ фаолиятини молиялаштириш манбаи сифатида қуйидагилар белгиланади:


Марказнинг фаолияти шартнома асосида хизматлар кўрсатишдан тушадиган тушумлар, давлат илмий тадқиқот дастурларини бажаришга ажратилган бюджет маблағлари, университетнинг бюджетдан ташқари маблағлари, шунингдек, турли ташкилотлар билан имзоланган хўжалик шартномалари, илмий тадқиқот лойиҳаларига ажратилган маҳаллий ва хорижий грант маблағлари устама харажатлари ҳисобидан, шунингдек Марказга берилган ваколат доирасида бошқа фаолиятдан, қонунда тақиқланмаган бошқа манбалардан молиялаштирилади.
15. Марказ университет мулкидан белгиланган тартибда тўлиқ фойдаланиши мумкин.

16. Марказ директорининг ойлик маоши Тошкент давлат шарқшунослик университетининг штат жадвалига мувофиқ белгиланади.

17. Марказ университет томонидан ўзига бириктирилган мулкка эгалик қилиш, ундан фойдаланиш ва тасарруф этиш ҳуқуқини қонунчиликда белгиланган тартибда амалга оширади.

18. Марказнинг ваколатлари доирасида фаолиятидан олинган фойда тегишли солиқлар ва мажбурий тўловлардан сўнг Марказнинг моддий техника базасини ривожлантиришга ҳамда ходимларни моддий рағбатлантиришга сарфланади.
19. Хўжалик, илмий-амалий фаолиятдан тушган даромадлар, шунингдек, хайрия, ҳомийлик маблағлари ва беғараз тушумлар ҳисобига сотиб олинган мулк ва воситалар университет мулки ҳисобланади.

VIII. ЯКУНЛОВЧИ ҚОИДАЛАР

20. Мазкур Уставга қўшимча ва ўзгартиришлар киритилиши қонунчиликда белгиланган тартибда амалга оширилади.

21. Марказ қонун ҳужжатларида белгиланган тартибда қайта ташкил этилиши ва тугатилиши мумкин.
